
BEN-GURION LÝSTI 
ÍSRAEL SUM STAT
Hendan dagin fyri 70 árum 
síðani – í 1948, lýsti fyrsti for­
sætisráðharrin í Ísrael, David 
Ben-Gurion, statin Ísrael, og ein 
jødisk skiftisstjórn varð skipað.

»ZACHARIAS« Í LØKSHØLL
Filmurin »ZACHARIAS«, sum Teitur Árnason hevur gjørt, varð 
frumsýndur í fullsettari høll í Filmsfelagnum í Havnar bio 11. 
apríl. Tilsamans varð hann sýndur seytjan ferðir. Hóskvøldið 17. 
mai kl. 20, leygarkvøldið 19. mai kl. 20 og sunnudagin 20. mai 
kl. 16.

Tummas Jóhann 
í Djónastovu er 
formaður í Huxa
Um vikuskiftið hevur ung­
mannafelagið hjá Fólka­
flokkinum, sum nevnist 
»Huxa«, havt aðalfund 

Í nevndini eru fólk úr 
Klaksvík, Fuglafirði, 
Strondum, Eiði og Tórs­
havn.

Nevndin hevur skip­
að seg soleiðis:

Tummas Jóhan í 
Djónastovu, Eiði, for­
maður. Beinir Johanne­
sen, Klaksvík, næstfor­
maður. Jóhan Djurholm, 
Tórshavn, kassameistari. 
Jákup Oluf á Lakjuni, 
Fuglafjørður, skrivari. 
Jónas Højgaard, Tórs­
havn, nevndarlimur.

Eykalimir: Rakul S. 
Fredriksberg, Strendur. 
Arnbjørn E. Justesen, 
Klaksvík

Nevndin hevur á 
fyrsta nevndarfundi, ið 
var beint eftir aðalfund­
in, tosað um, hvat tey 
hava í hyggju fyri árið 
og skrivar: 

»Nýggja nevndin 
í Huxa fer at arbeiða 
fyri einum virknum, 
konservativum ung­
dómspolitikki, og er 
nevndin m. a. samd 
um at arbeiða fyri at 
forða fríari fosturtøku. 
Nevndin ætlar eisini at 
viðgera týðandi sam­
felagsspurningar, sum 
fiskivinnu og bústaðar­
trupulleikar og annað.”

Minningarorð um Absalon í Buð
Óvæntað vóru boðini, sum 
bórust Fiskivinnuráðnum 
leygardagin 5. mai, at Ab­
salon í Buð var deyður. 
Absalon hevur verið limur 
í Fiskivinnuráðnum síðani 
2013 og var júst afturvaldur 
í ráðið, nú nýggj seta tók við 
í februar í ár. Í Fiskivinnu­
ráðnum eru allir partar av 
føroysku fiskivinnuni um­
boðaðir, og Fiskivinnuráðið 
skal umrøða og viðgera øll 
fiskivinnupolitisk mál, sum 
landsstýrismaðurin í fiski­
vinnumálum leggur fyri ráð­
ið. 

Absalon var føddur í 
Hvannasundi, og burtursæð 
frá skúlaárum aðrastaðni, 
vaks hann upp og búði í 
Hvannasundi, har útróður 
og fiskivinna høvdu stóran 
týdning. Hann vaks upp 
í eini tíð, har fiskivinnan 
mentist nógv, og hetta varð 
eisini avgerandi fyri lívsleið 
hansara, sum var á sjónum. 

Absalon var útróðrarmaður 
og hevur eisini røkt sessin 
sum formaður í Meginfelag 
Útróðrarmanna. Í Fiski­
vinnuráðnum umboðaði 
Absalon Meginfelag Útróðr­
armanna, og hóast viður­
skifti og kor broytast sum 
frálíður, er útróður á ein hátt 
enn ímyndin av føroyskari 
fiskivinnu. Fiskifør, fiski­
leiðir og veiðitól broytast, 
og tó at útróður ikki hev­
ur sama týdning sum fyrr, 
skerst ikki burtur, at útróð­
urin hevur eina serliga søgu 
og støðu í føroyskari fiski­
vinnu. Sjónarmiðini hjá út­
róðrarflotanum umboðaði 
Absalon væl, men eisini til 
onnur fiskivinnupolitisk 
viðurskifti hevði hann við­
komandi og beinraknar við­
merkingar.  

Absalon fylgdi væl við 
í tí, sum hendi politiskt, 
og hann var ein gløggur 
samfelagseygleiðari. Tá ið 

fiskivinnumál vóru á skrá 
á almennum fundum, var 
Absalon ofta við, og á fund­
um í Fiskivinnuráðnum var 
stundum tikið aftur í aftur 
viðmerkingar og eygleiðing­
ar hansara.  

Í Fiskivinnuráðnum verða 
allar týðandi broytingar, 

sum viðvíkja fiskivinnuni í 
Føroyum, umrøddar, og al­
tíð var Absalon til reiðar at 
geva okkum sítt íkast; hann 
var vitugur maður, sum 
væl skilti viðurskiftini, sum 
eru galdandi í fiskivinnuni. 
Hesum fekk Fiskivinnu­
ráðið  ágóðan av, tá ið fiski­
vinnupolitisk mál vóru fyri 
á fundi. Hetta eru álvarsmál, 
men Absalon kundi eisini 
vera skemtingarsamur og 
segði frá mongum stuttligum 
søgum og hendingum. 

Á síðsta fundi í Fiski­
vinnuráðnum 23. apríl var 
Absalon sum altíð væl fyri­
reikaður, og ikki vardi tað 
okkum, at hetta var seinasti 
fundur hansara. 

Við hesum fáu orðum 
takka vit fyri tað góða sam­
starvið og lýsa frið yvir 
minnið um Absalon í Buð. 

Vegna Fiskivinnuráðið 
Jóanna Djurhuus, formaður 

Á fyrsta nevndarfundi hjá nýggju nevdini hjá Fólka­
floksungdómi var samtykt at arbeiða fyri fríari 
fosturtøku

Minningarorð um Símun 
Abrahamsen úr Fuglafirði
Seinasta hósdag fingu vit 
boðini um, at Símun Abra­
hamsen úr Fuglafirði var 
farin 78 ára gamal. Nú hans­
ara fjørður var rógvin, drýpa 
eisini vit í Javnaðarflokki­
num høvur, nú hesin trúgvi 
partamaður okkara hevur 
lagt árarnar inn.

Símun var føddur í Fugla­
firði í 1939 sonur Alexandur  
og Thurid Abrahamsen. 
Hann var triðelstur av 
fimtan systkjum. Pápin 
Alexandur var ættaður úr 
Oyndarfirði, men vaks upp 
á Trøðni í Fuglafirði, og 
mamman Thurid var dóttir 
Óla á Bakkanum úr Fugla­
firði. Alexandur var kavari 
ella dúkkari, sum tað eisini 
nevndist, og varð ikki vanliga 
nevndur annað enn Dúkkar­
in.

Tá Símun var komin til 
mans, fór hann eisini at ar­
beiða sum kavari eins og páp­
in. Hetta starvið hevði hann 
í mong ár, har hann var við 
í mongum havnabyggingum 
kring landið. Seinni var hann 
sum arbeiðsmaður við í fleiri 
øðrum byggiarbeiðum og 
arbeiddi eisini innan smiðj­
ufakið. Símun giftist við 
Fríðhild Djurhuus sunnan 

úr Hvalba, og saman fingu 
tey fimm børn.

Í tí heimliga umhvørv­
inum var Símun ein sera 
virkin maður. Eldhugaður 
sum hann altíð var, so var 
hann við til at seta á stovn 
Fuglafjarðar Sløkkilið og var 
virkin har í meira enn 40 ár. 
Men hann var eisini ein eld­
sál innan Eysturoyar Eyst­
ara Bjargingarfelag og innan 

Landsfelagið fyri Bjarging­
arfeløg. Alt hetta arbeiði vís­
ir ein mann við stórum vilja 
til at koma fólki til hjálpar, 
tá okkurt var áfatt, og sam­
svarar hetta eisini sera væl 
við grundleggjandi hugburð­
in hjá Símuni. 

Uppvaksin í stórum barn­
aflokki og við áhuga fyri sín­
um medmenniskjum, so var 
Símun skjótt eisini eldhugað­

ur í, hvussu samfelagið ann­
ars mentist. Tí var tað eisini 
skjótt, at hann gjørdist sera 
virkin bæði innan fakfelags­
rørsluna og politiskt. Símun 
var, eins og pápin hevði 
verið, formaður í Fugla­
fjarðar Arbeiðsmannafelag.

Ikki óvæntað lá javnaðar­
hugsjónin ikki Símuni fjart. 
Hann gjørdist ein av floksins 
sera trúgvu stuðlum øll árini. 
Hann sat sum formaður og 
nevndarlimur í Eysturoyar 
Javnaðarfelag, og varð hann 
valdur inn í býráðið í Fugla­
firði og var eisini valevni til 
okkurt løgtingsval fyri flokk­
in.

Flokkurin minnist Símun 
sum ein sera positivan og 
vælviljaðan mann. Hann og 
konan Fríðhild møttu trúgv 
upp til fundir í flokkinum, og 
altíð hevði Símun ein fram­
burðsrættaðan og konstruk­
tivan boðskap. Nú hann er 
farin, so senda vit konuni og 
børnum og familjuni okkara 
djúpastu samkenslukvøðu.

Við takksemi lýsa vit frið 
yvir minnið um trúgva javn­
aðarmannin Símun Abra­
hamsen.

Javnaðarflokkurin 
  

Mr. Facebook 
fyllir 34 ár í dag
Maðurin sum hevur 
okkum øll og heimin 
allan í sínu hulu 
hond er bara 34 ár 

Talan er um Facebook-
eigaran og stovnararn, 
Mark Elliot Zuckerberg. 
Hann er amerikanskur 
íverkseti. Tað var 
meðan hann læs á 
Harvard Univesity, at 
hann saman við øðrum 

menti tað, sum er vorðið 
til heimsumfevnandi 
sosiala miðilin Facebook.


